
Differivan da queste de Guanani

I deliziosi boschi naturali,

Comme son differenti da-i umani

Imperfetti disegni artifiziali

I disegni sublimi sovraumani,

Da-e copie morte i vivi originali,

E da-i sforsci do studio e da coltûa

E mâvegge spontanee da natûa.

O Spagnoilo quantunque ä deliziosa

Campagna d’Andaluzia ô l’ea assuefæto,

E ô Zeneize allevôu ne-a so famosa

Penisoa, ä quæ titolo e vanto han dæto

De giardin de l'Europa e versci e prosa;

Pù tant’un comme l’atro stupefæto

O l’ëa in quello momento ne-ô descrêuve

Ne-a nêuva isoa bellezze tutte nêuve.

E quæ fissandoe megio e ancon e ancon

Comparivan ciù ciæe e ciù distinte,

E sci moltiplicæ, che in paragon

Viste in confuso ä primma votta ëan ninte,

Comme fan raddoggiando l’attenzion

Ciù spicco a-i sensi, quando en ben distinte,

E figuriñe d’uña miniatûa,

E uña muxica bella ripetûa.

L’è tale in somma a scena chi se scrêuve

A-i viaggiatoî feliçi de l'Oriente,

Che (o scie che ô Çê doppo de tante prêuve

O i consolasse in moddo sorprendente,

O scie che all’apparî de cose nêuve

S'esalte a fantaxia potentemente)

De vedde immaginavan un segondo

Paradiso terrestre a-ô nêuvo mondo.

